
2018 წლის 11-15  აპრილს, პარიზში, გაიმართა ღვიძლის შემსწავლელი ევროპული ასოციაციის (EASL) მიერ ორგანიზებული ყოველწლიური ღვიძლის საერთაშორისო კონგრესი, რომელსაც ესწრებოდა 10 000-ზე მეტი მონაწილე მთელი მსოფლიოდან. 
კონგრესში მონაწილეობდა საქართველოს დელეგაციაც, რომლის შემადგენლობაში შედიოდნენ საქართველოს შრომის, ჯანმრთელობისა და სოციალური დაცვის სამინისტროს, დაავადებათა კონტროლისა და საზოგადოებრივი ჯანმრთელობის ეროვნული ცენტრის,   C ჰეპატიტის ელიმინაციის პროგრამაში ჩართული სამედიცინო დაწესებულებებისა და არასამთავრობო ორგანიზაციის წარმომადგენლები. საქართველოდან კონგრესის მონაწილეთა ოფიციალურ სიაში რეგისტრირებული იყო 28 მონაწილე, წარდგენილი იყო 7 პოსტერი.

· 11 აპრილს კონგრესის ფარგლებში გაიმართა საქართველოს შრომის, ჯანმრთელობისა და სოციალური დაცვის სამინისტროსა და აშშ-ის დაავადებათა კონტროლისა და პრევენციის ცენტრებისა (CDC) და EASL-ის მიერ ორგანიზებული მე-5 ერთობლივი შეხვედრა, რომელიც დაეთმო საქართველოში  C ჰეპატიტის ელიმინაციის მიმდინარე პროგრამას. 
ქართულმა დელეგაციამ საერთაშორისო სამედიცინო საზოგადოებას  წარუდგინა  საქართველოში მიმდინარე  C ჰეპატიტის ელიმინაციის პროგრამის მიმდინარეობის შედეგები, გამოწვევები და სამომავლო მიმართულებები.  აღინიშნა იმ პროგრესის შესახებ, რომელსაც საქართველომ ამ მიმართულებით მიაღწია ოთხი  წლის განმავლობაში. 
აღნიშნული შეხვედრის თანათავმჯდომარები იყვნენ  შრომის, ჯანმრთელობისა და სოციალური დაცვის მინისტრი დავით სერგეენკო და აშშ დაავადებათა კონტოლისა და პრევენციის ცენტრის წარმომადგენელი ფრანცისკო ავერჰოფი.  მოხსენებით წარსდგნენ დაავადებათა კონტროლისა და საზოგადოებრივი ჯანმრთელობის ეროვნული ცენტრის გენერალური დირექტორი ამირან გამყრელიძე, ინფექციური პათოლოგიის, შიდსისა და კლინიკური იმიუნოლოგიის სამეცნიერო-პრაქტიკული ცენტრის ხელმძღვანელი თენგიზ ცერცვაძე, აშშ დაავადებათა კონტოლისა და პრევენციის ცენტრის წარმომადგენლები მუასამ ნასრულა, ლია ღვინჯილია და თათია ქუჩულორია, ორგანიზაცია „ჯანმრთელობის კვლევის კავშირის“ წარმომადგენელი -კლინიცისტი მაია ბუწაშვილი. წარმოდგენილ იქნა C ჰეპატიტის ელიმინაციის პროგრამის პროგრესი,  საინფორმაციო სისტემების როლი ელიმინაციის პროცესში, HCV სკრინინგის, მოვლისა და მკურნალობის დეცენტრალიზაციის მნიშვნელობა, როგორც ზოგადი პოპულაციისათვის, ასევე ნარკოტიკების ინექციურ მომხმარებელთათვის, ისაუბრეს C ჰეპატიტის ელიმინაციის საკითხებთან დაკავშირებული სამეცნიერო მუშაობის შესახებ. 
დამსწრეთა უმეტესობას შეადგენდნენ უცხოელი ექსპერტები, კლინიცისტები, ფარმაცევტული კომპანიებისა და სხვა სამედიცინო თუ კვლევითი დაწესებულებების წარმომადგენლები. სესია დასრულდა ინტერაქტიური დისკუსიით, რომელშიც აუდიტორია სრულად იყო ჩართული. პროგრამამ საერთაშორისო ექსპერტებისა და პარტნიორების მხრიდან  მორიგი პოზიტიური შეფასება მიიღო.  
სხდომაზე დარიგდა C ჰეპატიტის ელიმინაციის პროგრამის 2015-2017 წწ. ანგარიში და  განახლებული  „საქართველოში C ჰეპატიტის პროფილი“ . 
· 12 აპრილს კონგრესის ფარგლებში გაიმართა საქართველოს შრომის, ჯანმრთელობისა და სოციალური დაცვის სამინისტროს, აშშ-ის დაავადებათა კონტროლისა და პრევენციის ცენტრებისა (CDC) და EASL-ის მიერ ორგანიზებული ერთობლივი შეხვედრა, რომელიც ეძღვნებოდა დაბალი და საშუალო შემოსავლების მქონე ქვეყნებში C ჰეპატიტის დიაგნოსტიკის, მოვლისა და მკურნალობის სერვისების  დეცენტრალიზაციისა და პირველად ჯანდაცვაში ინტეგრაციის  საკითხებს. 
აღნიშნული შეხვედრის თანათავმჯდომარები იყვნენ  ვირუსული ჰეპატიტების გერმანელი ექსპერტი მარკუს კორნბერგი და აშშ დაავადებათა კონტოლისა და პრევენციის ცენტრების წარმომადგენელი მუასამ ნასრულა.  
საქართველოში მიმდინარე C ჰეპატიტის ელიმინაციის პროგრამის შედეგებისა და პროგრამის ფარგლებში დაგეგმილი დეცენტრალიზაციის შესახებ სესიაზე  მოხსენებით  გამოვიდა საქართველოს შრომის, ჯანმრთელობისა და სოციალური დაცვის  მინისტრი დავით სერგეენკო.
სესიაზე ჯანმოს სათაო ოფისის წარმომადგენელმა - ფილიპა ისტერბრუკმა - ისაუბრა C ჰეპატიტის დიაგნოსტიკის, მოვლისა და მკურნალობისათვის გამარტივებული  სერვისების დანერგვის შესახებ ჯანმოს გამოცდილებაზე. აღნიშნულ საკითხებზე ასევე მოხსენებებით წარსდგნენ ორგანიზაცია „FIND“-ის, „ECHO“-ს და ინდოეთის ჯანდაცვის სახელმწიფო პროგრამის  წარმომადგენლები.
· 12 აპრილს გაიმართა შეხვედრა მინისტრ დავით სერგეენკოსა და პროფესორ ამირან გამყრელიძეს და კომპანია „გილიადის“ ხელმძღვანელობას შორის, რომელზეც განხილული იყო ელიმინაციის პროგრამის შემდგომი განვითარება და მხარდაჭერა.
· საქართველოს დელეგაცია დაესწრო 13 აპრილს გამართულ, მონღოლეთში C ჰეპატიტის ელიმინაციისადმი მიძღვნილ სესიას, რომელზეც წარმოდგენილი იყო მონღოლეთში ჩატარებული C ჰეპატიტის სეროპრევალენტობის კვლევის შედეგები, C ჰეპატიტის ელიმინაციის პროგრამის მიღწევები, გამოწვევები და სამომავლო გეგმები.
· დელეგაცია ასევე ესწრებოდა EASL-ისა და ჯანმრთელობის მსოფლიო ორგანიზაციის ერთობლივ სიმპოზიუმს, რომელიც გაიმართა 14 აპრილს. დარგის ექპერტებმა განიხილეს ვირუსული ჰეპატიტების ელიმინაციის მიზნებისკენ მიმართული პროგრესი და არსებული გამოწვევები. განსაკუთრებული ხაზგასმით აღინიშნა იმ მილიონობით პირთა გამოვლენის მნიშვნელობა, რომელთაც არ იციან თავიანთი ინფიცირების სტატუსი.
· კონგრესზე წარდგენილი პოსტერები ორალურად მოახსენეს პროფესორმა თენგიზ ცერცვაძემ და ნაზი ჭიტაძემ.

მინისტრი დავით სერგეენკო და პროფ. ამირან გამყრელიძე საფრანგეთში საქართველოს საელჩოს ორგანიზებით შეხვდნენ საფრანგეთში მოღვაწე ქართველ ექიმებს.
კონგრესის მიმდინარეობისას საქართველოს დელეგაციის წევრებს ჰქონდათ საქმიანი შეხვედრები სხვადასხვა ქვეყნების, საერთაშორისო ორგანიზაციების და ფარმაცევტული კომპანიების წარმომადგენლებთან. შეხვედრებზე განხილულ იქნა მომავალი თანამშრომლობის საკითხები. 

